
Kajian ini bertujuan untuk mengkaji motivasi untuk terlibat dalam badan sukarela iaitu 

Kelab Penyayang dalam kalangan pelajar universiti di sebuah Universiti Awam (UA) 

dalam konteks penglibatan dalam kesukarelawanan sebagai satu pendekatan 

pendidikan moral. Reka bentuk kajian ini ialah kajian gabungan iaitu kajian kuantitatif 

dan kajian kualitatif dengan menggunakan pendekatan deskriptif dan kaedah kajian 

kes. Instrumen kajian diubahsuai berdasarkan Volunteer Function Inventory (VFI) oleh 

Clary dan Snyder (1999). Sampel kajian soal selidik terdiri daripada 76 orang pelajar 

UA yang terlibat dalam Kelab Penyayang yang dipilih secara persampelan bertujuan. 

Manakala 9 orang pelajar UA yang memegang jawatan dalam Kelab Penyayang dipilih 

menjadi responden kajian dalam kaedah temu bual. Dapatan kajian ini menunjukkan 

bahawa dimensi motivasi paling utama untuk terlibat dalam Kelab Penyayang dalam 

kalangan pelajar UA adalah dimensi motivasi nilai peribadi (M = 4.39, SP = 0.397). 

Selain itu, dapatan soal selidik turut mendapati bahawa sub dimensi motivasi 

tanggungjawab untuk membantu golongan yang memerlukan adalah sub dimensi 

motivasi paling utama bagi pelajar UA untuk terlibat dalam Kelab Penyayang (M = 

4.54, SP = 0.502).  

 

 

Dapatan temu bual pula menunjukkan bahawa bahawa dimensi motivasi nilai peribadi 

adalah tema utama untuk pelajar UA terlibat dalam Kelab Penyayang. Antara sub tema 

dimensi motivasi nilai peribadi yang mendorong mereka terlibat adalah nilai 

tanggungjawab, rasa belas kasihan, kepercayaan agama dan nilai membantu. Terdapat 

juga tema dan sub tema bagi dimensi-dimensi motivasi seperti pembelajaran, sosial, 

kerjaya dan peningkatan diri yang turut mendorong responden kajian terlibat dalam 

Kelab Penyayang. Dapatan kajian ini memberi implikasi bahawa pembentukan dan 

dorongan tingkah laku moral terutama penglibatan pelajar universiti dalam 

kesukarelawanan perlu dipertimbang dari aspek dimensi dan sub dimensi motivasi 

untuk terlibat dalam kesukarelawanan. 

This study aims to investigate motivation to volunteer in voluntary organization namely 

Penyayang Club among university students in Public University (PU) in the context of 

participation in volunteerism as an approach to moral education. The design of this 

study is a mixed-method study of quantitative and qualitative research using a 

descriptive approach and case study method. The instrument used in this survey is a set 

of questionnaire adapted from Volunteer Function Inventory (VFI) by Clary and 

Snyder (1999). The sample of survey consisted of 76 PU students involved in 

Penyayang Club and were selected by purposive sampling. While 9 of PU students who 

hold positions in Penyayang Club were selected as interview respondents. The findings 

of this research shows that the main dimension of motivation to volunteer in Penyayang 

Club among PU students is personal values (M = 4:39, SD = 0.397). In addition, the 

findings of the questionnaires also found that the responsibility to help those in need is 

the most important sub-dimensions of motivation to participate in Penyayang Club 

among PU students (M = 4.54, SD = 0.502).  

 

 

Interview data also show that the dimension of motivation of personal values is the 

main theme for PU students to be involved in Penyayang Club. They further explained 

that there are several subthemes of personal values that encourage them to be involved, 

namely the responsibility, compassion, religious beliefs and to help. However, there are 

also the themes and sub themes for other dimensions of motivation such as learning, 

social, career and enhancement that motivates respondents involved in Penyayang 

Club. The findings of this study implies that the formation and encouragement of moral 

behavior especially volunteering among university students must be considered in 

terms of dimensions and sub dimensions of motivation to volunteer. 

BAB 1 

 

 

PENDAHULUAN 

 

 

1.1 Pengenalan 

 

 

Penglibatan dalam kesukarelawanan merupakan salah satu pendekatan yang penting 

dalam pendidikan moral. Hal ini kerana melalui penglibatan seseorang individu dalam 

kesukarelawanan, segala pengetahuan yang dipelajari terutama berkaitan nilai-nilai 

murni dapat diaplikasikan sekaligus memberikan sesuatu yang berharga dan bermakna 

kepada masyarakat (Sharifah Fatmah, 2008). Penglibatan dalam kesukarelawanan oleh 

golongan belia terutamanya para pelajar di peringkat universiti adalah sangat penting 

untuk memastikan pembentukan sahsiah mereka demi keharmonian dan kemakmuran 

negara. Kepentingan pembentukan tingkah laku bermoral dalam kalangan pelajar 

universiti telah ditekankan melalui Dasar Pembangunan Belia Negara (DPBN) dan 

Pelan Pembangunan Pendidikan Malaysia (PPPM) 2013-2025. DPBN yang telah 

diperkenalkan sejak tahun 1985 dan dikaji semula pada tahun 1997 bermatlamat untuk 

mewujudkan belia Malaysia yang memiliki peribadi yang baik dari aspek rohaniah, 

akliah dan jasmaniah. DPBN juga diwujudkan bagi melahirkan belia yang 

bertanggungjawab, berdikari, bersemangat sukarela dan patriotik serta menjadi 

penggerak kepada kemajuan dan kemakmuran bangsa, agama dan negara. Antara 

contoh strategi DPBN ini ialah perlunya pembentukan sikap positif dan kreatif yang 

dapat dipupuk melalui penerapan nilai-nilai murni yang dapat dilaksanakan melalui 

pelan tindakan yang telah digariskan di dasar tersebut. Pelan tindakan yang perlu 

dilaksanakan bagi mencapai strategi yang dirancang ialah dengan meningkatkan 

semangat kesukarelaan dan patriotisme melalui kerja-kerja amal dan kebajikan dan 

kemasyarakatan (Kementerian Belia dan Sukan Malaysia). Manakala PPPM 2013-2025 

pula menzahirkan hasrat negara Malaysia untuk melahirkan rakyat yang pandai dalam 

menghayati nilai seperti telah dipelajari dari alam persekolahan supaya dapat 

diamalkan dalam kehidupan seharian. Contoh aplikasi penghayatan nilai dalam 

kehidupan seharian adalah melalui pelaksanaan tingkah laku sivik seperti penglibatan 

dalam kesukarelawanan bagi keharmonian dan kemakmuran masyarakat (Kementerian 

Pendidikan Malaysia). 

 

Berdasarkan pengenalan kepada DPBN dan PPPM 2013-2025, dapatlah disimpulkan 

bahawa pendekatan pendidikan moral melalui penglibatan pelajar universiti dalam 

kesukarelawanan adalah sangat penting. Oleh kerana itu, penglibatan pelajar universiti 

dalam kesukarelawanan perlu digalakkan bagi menjadikan pendekatan pendidikan 

moral lebih efektif untuk diaplikasikan pada masa hadapan.  

 

 

1.2 Latar Belakang Kajian 

 

 

Seseorang individu terutama dalam kalangan pelajar yang terlibat dalam 

kesukarelawanan dapat menjadi agen moral yang efektif di mana mereka 

membincangkan tentang apa yang perlu dilakukan apabila berada dalam situasi yang 



© C
OPYRIG

HT U
PM

2 
 

berkonflik (Boss, 1994). Menurut Dewey (1939) dan Kohlberg (1971) seperti dipetik 

daripada Boss (1994), penglibatan dalam kesukarelawanan adalah sangat penting bagi 

perkembangan moral seseorang individu kerana dapat memberikan pengalaman 

sebenar dalam berhadapan dengan isu-isu moral seperti penyalahgunaan dadah, 

pembuangan bayi, pembunuhan, isu buli dan gangsterisme. Hal ini juga turut diakui 

oleh Nucci (1985) seperti dipetik daripada Boss (1994) yang berpendapat bahawa 

penglibatan dalam kesukarelawanan yang menumpukan kepada isu-isu kehidupan 

sebenar pelajar dapat menghasilkan perbincangan tentang isu-isu moral yang lebih 

berkesan. 

  

Pendidikan moral memfokuskan kepada usaha untuk membentuk seseorang individu 

supaya menjadi insan yang bermoral. Menurut Lickona (1991), untuk menjadi 

seseorang individu yang bermoral, seseorang itu perlu mengetahui kebaikan, 

menginginkan kebaikan dan melakukan kebaikan. Dalam kajian ini, penglibatan dalam 

kesukarelawanan merupakan salah satu tindakan yang menggalakkan seseorang pelajar 

universiti untuk melakukan kebaikan di samping dapat memupuk mereka dengan nilai-

nilai moral. Hal ini kerana penglibatan dalam kesukarelawanan seperti program 

khidmat komuniti dapat menghubungkan pelajar universiti secara lebih dekat dengan 

nilai-nilai murni dan pengetahuan moral (Vishalache, 2009). Hal ini turut diakui oleh 

Serow (1991) yang berpendapat bahawa penglibatan dalam kesukarelawanan 

merupakan penambah nilai dalam pendidikan moral berbentuk konvensional yang 

dapat menghasilkan perkembangan positif seperti rasa tanggungjawab dan prihatin 

kepada orang lain. Dalton dan Crosby (2011) juga mempunyai pendapat yang sama 

bahawa penglibatan pelajar universiti dalam kesukarelawanan dapat menggalakkan 

mereka menjadi insan yang lebih bertanggungjawab dan bersetuju bahawa pelajar 

universiti juga dapat dipupuk dari segi nilai altruisme dan kasih sayang. Manakala 

Youniss dan Yates (1999) menegaskan bahawa penglibatan dalam kesukarelawanan 

dapat memupuk nilai keprihatinan yang dianggap sebagai salah satu bentuk tingkah 

laku moral. Maka dapat dikatakan bahawa penglibatan seseorang individu dalam 

kesukarelawanan dapat menjadikan seseorang itu menjadi agen moral disamping dapat 

mendedahkan mereka dengan isu-isu moral yang berkaitan dengan kehidupan serta 

dapat memupuk nilai-nilai murni dalam diri mereka.  

 

Oleh yang demikian penglibatan seseorang individu dalam kesukarelawanan 

terutamanya oleh pelajar universiti adalah sangat penting. Ini kerana mereka 

merupakan pelapis masa hadapan negara dan seharusnya lebih aktif dan bersemangat 

untuk menyuarakan pandangan dan idea serta menyumbangkan tenaga dan kemahiran 

mereka untuk membangunkan masyarakat di Malaysia. Pelajar universiti juga 

merupakan golongan belia yang mempunyai potensi hebat dari segi idea, pengetahuan, 

keinginan dan pengalaman untuk menyumbang kepada negara (Turiman, 2009). 

Namun begitu, peringkat pelajar universiti juga merupakan peringkat yang paling 

kritikal dalam hidup seseorang manusia. Hal ini kerana di peringkat tersebut, mereka 

mempunyai potensi yang tinggi untuk diarahkan sama ada pada kebaikan mahupun 

keburukan bergantung kepada corak pendidikan yang diterima dan suasana 

persekitaran yang membentuk (Azimi, 2005; Sidek Baba, 2006). Oleh kerana itu, 

penglibatan pelajar universiti dalam kesukarelawanan dilihat sangat penting supaya 

mereka dapat mengaplikasikan potensi mereka ke arah kebaikan demi untuk 

menyumbang kepada masyarakat dan negara.  

  

Terdapat beberapa kesan positif yang terhasil melalui penglibatan pelajar universiti 

dalam kesukarelawanan. Antaranya seperti dapat meningkatkan tahap penaakulan atau 

pemikiran moral pelajar universiti (Boss, 1994). Penglibatan pelajar universiti dalam 

kesukarelawanan membolehkan kemahiran sosial dan keyakinan dibentuk selain dapat 

menghalang pelajar universiti daripada terlibat dengan masalah sosial (Turiman, 2009). 

Selain itu, penglibatan dalam kesukarelawanan juga dapat mencegah tingkah laku 

antisosial dan memberi kesihatan fizikal kepada seseorang individu (Wilson, 2000).  

 

Penglibatan pelajar universiti dalam kesukarelawanan dapat menjadikan mereka supaya 

lebih peka terhadap isu semasa seterusnya mengurangkan sikap mementingkan diri 

sendiri (Eyler & Giles, 1999; Youniss & Yates, 1997). Flanagan et al. (1998) pula 

berpendapat bahawa kesan positif bagi penglibatan belia dalam kesukarelawanan 

adalah dapat menghubungkan belia kepada masyarakat, membantu belia untuk lebih 

memahami prinsip kewarganegaraan dan memberikan belia rasa kepunyaan dalam 

sesebuah komuniti. Menurut Astin dan Sax (1998), penglibatan pelajar universiti dalam 

kesukarelawanan menjadikan mereka lebih komited membantu orang lain dan 

bersemangat dalam memperbaiki masalah yang dihadapi masyarakat. 

 

Walaupun begitu, penglibatan pelajar universiti dalam kesukarelawanan dilihat masih 

lagi kurang memuaskan. Hal ini kerana berdasarkan kajian yang dijalankan ke atas 

responden kajian yang terdiri daripada golongan belia mendapati bahawa, hanya 18.2 

peratus belia yang menggunakan waktu lapang mereka dengan aktiviti 

kesukarelawanan. Manakala hanya 15.0 peratus belia yang berumur 15 hingga 25 tahun 

dan 12.1 peratus belia yang berumur 26 hingga 40 tahun yang menyatakan bahawa 

mereka berminat untuk terlibat dalam kesukarelawanan (Institut Penyelidikan 

Pembangunan Belia Malaysia). Berdasarkan dapatan-dapatan kajian tersebut 

menunjukkan bahawa masih ramai lagi golongan belia seperti pelajar universiti yang 

masih kurang berminat untuk terlibat dalam kesukarelawanan. Permasalahan berkaitan 

kekurangan penglibatan pelajar universiti dalam kesukarelawanan yang berlaku pada 

masa kini telah menimbulkan persoalan tentang faktor yang dapat menggalakkan 

penglibatan pelajar universiti dalam kesukarelawanan. Melalui kajian-kajian lepas yang 

telah dijalankan seperti oleh Francis (2011), Holdsworth (2010) dan Ghose dan Kassam 

(2012) mendapati bahawa penglibatan pelajar universiti dalam kesukarelawanan dapat 

didorong oleh motivasi untuk terlibat dalam kesukarelawanan.  

 

Oleh yang demikian, untuk memastikan matlamat dasar-dasar negara seperti  DPBN 

dan PPPM 2013-2025 dapat dicapai, maka faktor yang mendorong dan menggalakkan 

penglibatan pelajar universiti dalam kesukarelawanan terutamanya berkaitan dengan 

motivasi untuk terlibat dalam kesukarelawanan perlu dikaji dengan lebih lanjut.  

 

 

1.2.1 Latar Belakang Kelab Penyayang  

 

 

Kajian ini melihat Kelab Penyayang sebagai salah satu badan sukarela yang memberi 

peluang kepada pelajar universiti untuk terlibat dalam kesukarelawanan. Kelab 

Penyayang merupakan inisiatif Yayasan Budi Penyayang Malaysia di mana kelab 

tersebut telah ditubuhkan di beberapa buah Universiti Awam (UA) di Malaysia. Secara 

umumnya, terdapat beberapa objektif penubuhan Kelab Penyayang iaitu (1) 

mengenalpasti dan mengambil sebuah rumah kebajikan seperti rumah anak yatim, 

rumah warga tua atau rumah kanak-kanak istimewa sebagai rumah angkat untuk 

memberikan bantuan berterusan secara sukarela kepada rumah tersebut, (2) membantu 

pelajar UA memahami cara pengurusan rumah kebajikan supaya pelajar UA dapat 

menyumbang kepada rumah-rumah kebajikan yang memerlukan kepakaran selepas 

mereka menamatkan pengajian, (3) menggalakkan pembentukan sahsiah pelajar UA 

yang mempunyai sikap penyayang dan saling menghormati antara satu sama lain dan 

(4) membudayakan aktiviti kesukarelawanan (Kelab Penyayang). 

 

 

1.3 Penyataan Masalah 

 

 

Pendekatan pendidikan moral melalui penglibatan pelajar universiti dalam 

kesukarelawanan merupakan salah satu matlamat yang ingin dicapai dalam DPBN 

mahupun PPPM 2013-2025. Namun begitu, melalui satu tinjauan yang dilakukan ke 

atas belia di Malaysia pada 2011 oleh Institut Penyelidikan Pembangunan Belia 

Malaysia (IPPBM) mendapati bahawa, hanya 27.1 peratus belia berminat untuk terlibat 

dalam kesukarelawanan. Tinjauan tersebut mendapati bahawa hanya 18.2 peratus belia 

menggunakan waktu terluang mereka untuk terlibat dalam kesukarelawanan (Institut 

Penyelidikan Pembangunan Belia Malaysia). Peratusan penglibatan belia dalam 

kesukarelawanan juga turut menunjukkan penurunan berdasarkan laporan Indeks Belia 

Malaysia (IBM) pada tahun 2011. Laporan IBM tersebut mendapati bahawa skor 

penglibatan belia dalam kesukarelawanan pada tahun 2011 adalah 65.4 peratus iaitu 

lebih rendah berbanding skor penglibatan belia dalam kesukarelawanan pada tahun 

2008 iaitu sebanyak 67.4 peratus (Institut Penyelidikan Pembangunan Belia Malaysia). 

 

Senario masalah kekurangan bilangan belia untuk terlibat dalam kesukarelawanan juga 

turut diakui oleh Samsudin (2007) seperti dipetik dalam Dzuhailmi, Haslinda, Azimi, 

Ismi, Ezhar, Abdul-Lateef, Sarjit, Nobaya dan Turiman (2012) yang mana penglibatan 

belia khususnya di dalam persatuan belia seperti Majlis Belia Malaysia (MBM) 

menunjukkan peratusan yang rendah. Hal ini kerana, daripada 6000 persatuan belia 

yang berdaftar di Malaysia hanya 3000 sahaja persatuan belia yang aktif sekaligus 

menunjukkan bahawa kurangnya penglibatan belia dalam kesukarelawanan. 

Berdasarkan kepada permasalahan ini telah menimbulkan persoalan kepada pengkaji 

tentang mengapa bilangan belia khususnya dalam kesukarelawanan semakin rendah 

dan berkurangan?. Permasalahan ini tidak seharusnya berlaku memandangkan 

golongan belia terutamanya pelajar universiti merupakan golongan cerdik pandai yang 

mempunyai potensi besar untuk menyumbang kepada masyarakat dan negara. Melalui 

permasalahan ini telah membawa pengkaji kepada persoalan tentang apakah yang 

mendorong belia khususnya pelajar universiti untuk terlibat dalam kesukarelawanan? 

Mengapakah dorongan tersebut menjadikan belia khususnya pelajar universiti untuk 

terlibat dalam kesukarelawanan? 

 

Menurut Omoto dan Snyder (1995), penglibatan seseorang individu dalam 

kesukarelawanan didorong oleh motivasi untuk terlibat dalam kesukarelawanan di 

mana mereka menekankan tentang betapa pentingnya padanan antara motivasi dengan 

kesukarelawanan supaya dapat menggalakkan lebih ramai individu untuk terlibat dalam 

kesukarelawanan. Namun begitu, kebanyakan kajian lepas berkaitan motivasi untuk 

terlibat dalam kesukarelawanan yang dijalankan di dalam dan di luar negara adalah 

berbentuk kuantitatif (Francis, 2011; Ghose & Kassam, 2012; Hwang, Grabb & Curtis, 

2005;  Khoo & Engelhorn, 2007; Tajul Arifin & Aishah Nadirah, 2013). Sesetengah 

pengkaji pula hanya menggunakan pendekatan kajian kualitatif untuk melihat dorongan 

terhadap kesukarelawanan contohnya kajian oleh Jones dan Hill (2003), Hart dan 

Fegley (1995) dan Chen dan Chen (2011). Walaubagaimanapun, kajian oleh 

Holdsworth (2010) sahaja setakat ini yang hanya menggunakan kaedah gabungan 

(mixed-method) dalam mengkaji motivasi untuk terlibat dalam kesukarelawanan. Oleh 

kerana itu, kajian yang menggunakan kaedah gabungan perlu dilaksanakan bagi 

mengenalpasti dan memahami motivasi belia khususnya pelajar universiti untuk terlibat 

dalam kesukarelawanan. 

  

Selain itu, beberapa kajian luar negara telah mengkaji tentang dimensi-dimensi 

motivasi bagi pelajar universiti untuk terlibat dalam kesukarelawanan contohnya 

seperti Francis (2011), Holdsworth (2010) dan Ghose dan Kassam (2012). Walaupun 

kajian-kajian tersebut mengkaji tentang dimensi-dimensi motivasi pelajar universiti 

untuk terlibat dalam kesukarelawanan namun, semua kajian tersebut adalah kajian luar 

negara. Oleh itu, kajian tentang dimensi motivasi pelajar universiti untuk terlibat dalam 

kesukarelawanan dalam konteks di Malaysia perlu dijalankan kerana kajian seumpama 

ini masih lagi kurang. 

 

Walaupun kajian seperti Planalp dan Trost (2009), Hwang, Grabb dan Curtis (2005), 

Okun (1994) dan Surjit Singh (2004) telah mengkaji motivasi untuk terlibat dalam 

kesukarelawanan namun, kajian-kajian tersebut dijalankan dalam kalangan orang 

dewasa dan orang tua. Oleh itu, kajian yang menggunakan sampel kajian yang berbeza 

iaitu dalam kalangan pelajar universiti perlu dijalankan supaya dapat mengenalpasti 

dan memahami motivasi mereka untuk terlibat dalam kesukarelawanan. 

 

Manakala Teori Fungsi oleh Katz (1960) telah menerangkan bahawa suatu tindakan 

yang dilakukan mempunyai motivasi tertentu. Namun begitu, teori ini tidak 

menjelaskan dengan lebih khusus tentang apakah motivasi yang mendorong seseorang 

individu untuk terlibat dalam kesukarelawanan. Selain itu, teori tersebut tidak 

menerangkan mengapa motivasi tertentu mendorong sesuatu tindakan yang dilakukan 

oleh seseorang individu khususnya dalam motivasi untuk terlibat dalam 

kesukarelawanan. Maka, satu kajian perlu dilakukan bagi mengkaji dengan lebih lanjut 

tentang persoalan apakah motivasi belia khususnya pelajar universiti untuk terlibat 

dalam kesukarelawanan dan mengapakah motivasi tersebut dapat mendorong belia 

khususnya pelajar universiti untuk terlibat dalam kesukarelawanan. 

 

Oleh kerana terdapat pelbagai kekurangan dari segi pengetahuan kajian-kajian lepas 

dan teori maka, satu kajian tentang motivasi untuk terlibat dalam kesukarelawanan 

dalam kalangan belia khususnya pelajar universiti perlu dijalankan.  

 

 

1.4  Objektif Kajian 

 

Kajian ini ingin mengkaji tentang motivasi untuk terlibat dalam kesukarelawanan 

dalam kalangan belia khususnya pelajar universiti. Oleh itu, kajian ini akan mengkaji 

dengan lebih lanjut melalui kajian kes tentang motivasi untuk terlibat dalam 

kesukarelawanan menerusi badan sukarela iaitu Kelab Penyayang dalam kalangan 

pelajar di sebuah Universiti Awam (UA). 

Secara khusus objektif kajian ini adalah seperti berikut: 

 

1. Memperihalkan dimensi motivasi paling utama untuk terlibat dalam Kelab  

    Penyayang dalam kalangan pelajar UA. 

2. Mengenal pasti sub dimensi motivasi paling utama untuk terlibat dalam Kelab   

   Penyayang dalam kalangan pelajar UA. 

 

 

1.5 Persoalan Kajian 

 

 

Berdasarkan objektif di atas, berikut adalah persoalan kajian yang perlu dijawab: 

 

1. Apakah dimensi motivasi paling utama untuk terlibat dalam Kelab Penyayang  

    dalam kalangan pelajar UA? 

2. Apakah sub dimensi motivasi paling utama untuk terlibat dalam Kelab Penyayang   

   dalam kalangan pelajar UA ?. 

3. Mengapakah dimensi motivasi paling utama mendorong pelajar UA untuk  

    terlibat dalam Kelab Penyayang? 

 

 

1.6  Batasan Kajian 

 

 

Terdapat beberapa batasan yang ditetapkan dalam kajian ini. Pertamanya kajian ini 

mengkaji tentang penglibatan pelajar dalam kesukarelawanan di sebuah Universiti 

Awam (UA). Oleh kerana itu kajian ini tidak boleh digeneralisasikan kepada semua 

pelajar dari UA yang ada di Malaysia. Batasan kajian yang kedua adalah kajian ini 

mengkaji tentang penglibatan pelajar UA dalam kesukarelawanan menerusi badan 

sukarela iaitu Kelab Penyayang di sebuah UA. Maka, kajian ini juga tidak boleh 

digeneralisasikan kepada keseluruhan pelajar UA yang terlibat dalam Kelab 

Penyayang. Ketiga, kajian ini mengkaji tentang dimensi-dimensi motivasi untuk 

terlibat dalam kesukarelawanan dalam kalangan pelajar UA. Oleh itu, kajian ini 

memfokuskan hanya kepada pemboleh ubah ini sahaja.  

 

 

1.7 Definisi Operasional 

 

 

Dalam kajian ini, terdapat beberapa konsep yang perlu diberikan definisi khusus 

mengikut konteks kajian bagi memberikan kefahaman yang lebih jelas terutamanya 

buat pembaca tesis ini. Berikut adalah konsep tersebut: 

 

 

1.7.1 Kesukarelawanan 

 

 

Surjit Singh (2004) mendefinisikan kesukarelawanan sebagai suatu tindakan untuk 

menyediakan khidmat atau membantu tanpa ada bayaran yang diterima dan dilakukan 

secara sekali-sekala mahupun kerap. Tindakan tersebut dilakukan dalam bentuk masa, 

khidmat atau kemahiran kepada badan bukan kerajaan contohnya masyarakat, 

komuniti, kebajikan, pendidikan, politik dan kelab. Azizan Bahari (2005) 

mendefinisikan kesukarelawanan sebagai suatu khidmat atau sumbangan yang 

dilakukan secara sukarela iaitu dengan rela hati, tanpa paksaan serta dengan niat ikhlas 

tanpa mengharapkan ganjaran material.  

 

Oleh itu dalam kajian ini, kesukarelawanan dimaksudkan sebagai suatu tindakan untuk 

membantu atau sumbangan yang dilakukan secara sukarela oleh pelajar UA iaitu 

dengan rela hati dan tanpa ada bayaran serta dilaksanakan melalui sebuah badan 

sukarela di UA iaitu Kelab Penyayang. Maksud kesukarelawanan dalam kajian ini 

tidak mengambil kira kerja sukarela yang dilakukan secara informal atau care-giving 

yang membantu individu, rakan dan saudara-mara dalam tempoh masa yang lama atau 

sementara. 

 

 

1.7.2 Dimensi-Dimensi Motivasi untuk Terlibat dalam Kesukarelawanan 

 

 

Motivasi untuk terlibat dalam kesukarelawanan bermaksud sebab atau alasan yang 

diberikan oleh seseorang individu untuk terlibat dalam kesukarelawanan (Clary & 

Snyder, 1999). Berdasarkan kajian Rehberg (2005), dimensi-dimensi motivasi untuk 

terlibat dalam kesukarelawanan bermaksud kumpulan sebab diberikan oleh belia untuk 

terlibat dalam kesukarelawanan. Manakala kajian oleh Gage III dan Thapa (2012) 

mendefinisikan dimensi-dimensi motivasi untuk terlibat dalam kesukarelawanan 

sebagai kategori sebab yang diberikan oleh pelajar UA untuk terlibat dalam 

kesukarelawanan yang terdiri daripada nilai peribadi, sosial, peningkatan diri, 

pembelajaran dan perlindungan diri. Dalam kajian ini, dimensi-dimensi motivasi untuk 

terlibat dalam kesukarelawanan bermaksud kumpulan sebab yang diberikan oleh 

pelajar UA untuk terlibat dalam Kelab Penyayang. Terdapat lima dimensi motivasi 

untuk terlibat dalam kesukarelawanan yang diambil kira dalam kajian ini iaitu dimensi 

motivasi nilai peribadi, kerjaya, sosial, peningkatan diri dan pembelajaran.  

 

 

 

1.7.3 Sub Dimensi Motivasi untuk Terlibat dalam Kesukarelawanan 

 

 

Merujuk kepada Rehberg (2005), sub dimensi motivasi untuk terlibat dalam 

kesukarelawanan didefinisikan sebagai sub kumpulan sebab untuk terlibat dalam 

kesukarelawanan berdasarkan kumpulan sebab yang tertentu. Maka dalam kajian ini, 

sub dimensi motivasi untuk terlibat dalam kesukarelawanan didefinisikan sebagai sub 

kumpulan sebab yang diberikan oleh pelajar UA untuk terlibat dalam Kelab Penyayang 

berdasarkan kumpulan sebab yang tertentu. Contohnya seperti sub dimensi motivasi 

nilai membantu adalah merupakan salah satu dimensi motivasi nilai peribadi. 

Penerangan lebih lanjut mengenai kelima-lima dimensi dan sub dimensi motivasi 

tersebut adalah seperti berikut: 

a) Dimensi Motivasi Nilai Peribadi 

 

 

Didefinisikan sebagai penglibatan seseorang individu dalam kesukarelawanan kerana 

nilai-nilai yang penting dalam diri seseorang individu seperti sub dimensi motivasi nilai 

kemanusiaan dan kepercayaan agama (Clary & Snyder, 1999; Gage III & Thapa, 2012; 

Holdsworth, 2010). Dalam kajian ini, dimensi motivasi nilai peribadi merujuk kepada 

penglibatan pelajar UA dalam Kelab Penyayang kerana nilai-nilai yang penting dalam 

diri seseorang individu seperti nilai kemanusiaan dan contohnya seperti sub dimensi 

motivasi nilai membantu, rasa belas kasihan, tanggungjawab, keprihatinan dan 

kepercayaan agama. 

 

 

b) Dimensi Motivasi Kerjaya 

 

 

Didefinisikan sebagai penglibatan seseorang individu dalam kesukarelawanan kerana 

sub dimensi motivasi untuk mendapat pengalaman dan persediaan pekerjaan pada masa 

hadapan di samping menyediakan kemahiran berkaitan kerjaya (Clary & Snyder, 1999; 

Francis, 2011). Dalam kajian ini, dimensi motivasi kerjaya merujuk kepada penglibatan 

pelajar UA dalam Kelab Penyayang kerana sub dimensi motivasi untuk mendapat 

pengalaman, persediaan pekerjaan masa hadapan dan menyediakan kemahiran 

berkaitan kerjaya.  

 

 

c) Dimensi Motivasi Sosial 

 

 

Didefinisikan sebagai penglibatan seseorang individu dalam kesukarelawanan kerana 

sub dimensi motivasi untuk menjalinkan hubungan sosial dengan kenalan sedia ada 

mahupun dengan kenalan baru (Clary & Snyder, 1999; Rehberg, 2005). Seseorang 

individu juga terlibat dalam kesukarelawanan kerana sub dimensi motivasi pengaruh 

persekitaran di sekeliling mereka seperti ahli keluarga, rakan, kenalan, masyarakat, 

institusi pendidikan, institusi keagamaan, laman sosial dan media massa 

(Bronfrenbenner, 1977).  

 

Dalam kajian ini, dimensi motivasi sosial merujuk kepada penglibatan pelajar UA 

dalam Kelab Penyayang kerana sub dimensi motivasi untuk menjalinkan hubungan 

sosial dengan kenalan sedia ada mahupun dengan kenalan baru dan pengaruh 

persekitaran di sekeliling mereka seperti ahli keluarga, rakan, kenalan, masyarakat, 

institusi pendidikan, institusi keagamaan, laman sosial dan media massa. 

 

 

d) Dimensi Motivasi Peningkatan Diri 

 

 

Didefinisikan sebagai penglibatan seseorang individu dalam kesukarelawanan kerana 

sub dimensi motivasi meningkatkan dan memperkembangkan perasaan positif bagi 

tujuan perkembangan peribadi dalam diri mereka sendiri (Clary & Snyder, 1999; 

Francis, 2011; Gage III & Thapa, 2012). Dalam kajian ini, dimensi motivasi 

peningkatan diri merujuk kepada penglibatan pelajar UA dalam Kelab Penyayang 

kerana sub dimensi motivasi meningkatkan dan memperkembangkan perasaan positif 

bagi tujuan perkembangan peribadi dalam diri mereka sendiri antaranya seperti 

meningkatkan harga diri dan  mengurangkan perasaan sedih. 

 

 

e) Dimensi Motivasi Pembelajaran 

 

 

Didefinisikan sebagai penglibatan seseorang individu dalam kesukarelawanan kerana 

sub dimensi motivasi mempelajari sesuatu pengetahuan, kemahiran dan mendapatkan 

pengalaman baru (Clary, Snyder, Ridge, Copeland, Stukas, Hauge & Miene, 1998; 

Francis, 2011). Dalam kajian ini, dimensi motivasi pembelajaran merujuk kepada 

penglibatan pelajar UA dalam Kelab Penyayang kerana sub dimensi motivasi 

mempelajari sesuatu pengetahuan, kemahiran dan mendapatkan pengalaman baru. 

 

 

1.8 Kepentingan Kajian 

 

 

Kepentingan kajian ini meliputi dua aspek iaitu pertama, sumbangan dapatan kajian 

adalah untuk perkembangan ilmu dalam bidang pendidikan terutamanya pendidikan 

moral. Kedua, sumbangan dapatan kajian kepada pihak tertentu yang berkaitan dengan 

penglibatan pelajar universiti dalam kesukarelawanan. Kajian ini dijangka dapat 

memberikan sumbangan dalam perkembangan ilmu khususnya untuk menjadikan 

penglibatan dalam kesukarelawanan sebagai salah satu pendekatan pendidikan moral 

yang lebih efektif. Seterusnya kajian ini amat penting dalam membantu pihak 

Kementerian Pendidikan Malaysia (KPM) dan Bahagian Hal Ehwal Pelajar (BHEP) di 

peringkat universiti untuk menggalakkan dan meningkatkan penglibatan pelajar 

universiti dalam kesukarelawanan. Kajian ini juga diharapkan akan dapat membantu 

pihak yang terlibat dalam badan sukarela di Malaysia supaya dapat merancang strategi 

yang yang bersesuaian bagi mendorong lebih ramai pelajar universiti untuk terlibat 

dalam kesukarelawanan. 

 

 

1.9 Ringkasan 

 

 

Ringkasnya, dalam bab ini telah dibincangkan mengenai tujuan kajian dijalankan yang 

dapat difahami melalui penerangan dalam bahagian penyataan masalah. Beberapa 

subtopik juga telah dihuraikan iaitu mengenai latar belakang kajian, objektif kajian, 

persoalan kajian, batasan kajian dan definisi operasional kajian. Selain itu, bab ini juga 

telah menekankan betapa pentingnya kajian ini dijalankan terutama sumbangan kajian 

ini dalam pendekatan pendidikan moral secara secara lebih efektif dan kepada pihak-

pihak yang berkenaan untuk mengatasi kekurangan bilangan pelajar universiti yang 

terlibat dalam kesukarelawanan pada masa hadapan.  

